
ఓం వృషాదర్వికులꣳ హ వై శిబికులం బభూవ । తస్యాయమితిహాసః
కులవిద్యా బభూవ । తద్యో హ స్మేమమధీతే స హ స్మై  రాజా భవతి ।
స కిఞ్చిత్ప్రాప్యాన్తర్హితః  ।సోఽబ్రవీత్  ।యోమామితిహాస గ్రాహయేత్  ।
వరమస్మై  దద్యామితి । తతో బ్రాహ్మణః  సంయోగం సంయుయుజే । తమాదిత్యాత్
పురుషో భాస్కరవర్ణో నిష్క్రమ్య స ఏనం గ్రాహయాఞ్చకార  । తమపృచ్ఛత్ ।
కోఽసీతి వా వృషాదర్విరితి । తస్మాద్య ఇమమితిహాసమధీతే । ఆదిత్యలోకే
స కామచారో భవతి । తస్మాద్య ఇమమితిహాసముపనీతో మాణవకో గృహ్ణీయాత్  ।
గృహీత్వాఽథ బ్రాహ్మణాఞ్ఛ్రావయేత్  ।మేధావీ భవేత్ । వర్షశతం  చ
జీవేత్ । షడఙ్గం  చ వేదమవాప్నుయాత్ । తస్మాద్య ఇమమితిహాసం పఠన్
పితృభ్య ఉదకాఞ్జలిం  దద్యాత్ । అపూపకూలా నద్యః సర్పిష్పాయసకర్దమా
ఉపతిష్ఠేరన్  । తస్మాద్య ఇమమితిహాసం పఠన్ పితృభ్యః శ్రాద్ధం 
దద్యాత్ । తద్యథా స్థూలయా  గయాశ్రాద్ధం   కృతం భవేత్ । స్వధా సహ
పితౄణామ్ । ఏవమస్య పితౄణామనన్తా తృప్తిర్భవతి ।య ఏవం వేద ।
సోఽయమితిహాసః ధన్యః పుణ్యః పుత్రీయః  పశవ్య ఆయుష్యః స్వర్గ్యః  ।
సార్వకాలికసర్వభయప్రమోక్షణః  ।నాధిభ్యో భయం భవతి । న
చోరేభ్యః । న రక్షోభ్యః ।నాధ్వని ప్రమీయతే  ।నాప్సు ప్రమీయతే  ।
నాగ్నౌ ప్రమీయతే  ।నాప్సు న శస్త్రేణ  వధ్యతే ।నానపత్యః ప్రమీయతే  ।
సాయం ప్రయుఞ్జానో   దివసకృతం పాపం నాశయతి ।ప్రాతః  ప్రయుఞ్జానో 
రాత్రికృతం  పాపం నాశయతి ।సాయమ్ప్రాతః ప్రయుఞ్జానః   పాపోఽపాపో భవతి ।
పాపభాజో హి శ్రోౠణామనసూయావతాం  పాపాꣳశ్చాపక్రామన్తి  । ఏకశతం
చాన్యే సాధవ ఆగమాః । ఏతావతీ పరిభాషా । అత ఊర్ధ్వం  విద్యాత్ ।
జిహ్వా రసం విజానాతి హృదయం వేదయత్ ప్రియమ్  ।
చక్షుర్దిష్టః   సాక్షిభాగో మనసా సాధు పశ్యతి ॥
మనసా వాచం నయతి చక్షుషా మీయతే జగత్ ।
భూతస్య కర్ణౌ శ్రోతారావన్నం  ప్రాణేన  సమ్మితమ్ ॥
అన్నం ప్రాణో  వృషాదర్విః పర్జన్యో  దత్తవాన్మహత్ ।
అగ్నిశ్చ హవ్యవాహనస్తదిదం గావ ఇద్ధవిః  ॥
విత్తం బన్ధుః  ప్రజాతన్తుః  కర్మరూపం బృహత్సఖా ।
ప్రజ్ఞా  ప్రతిష్ఠా  తన్తూనామిష్టాపూర్తే   పరాయణమ్ ॥

॥ ఇతిహాసోపనిషత్ ॥

సత్యం వదన్త్యనృతముద్వహన్తి క్షీరం పిబన్తి మధు తే పిబన్తి ।
సోమం పిబనయమృతేన సార్ధం  మృత్యోః పరస్తాదమృతా భవన్తి ॥
యే బ్రాహ్మణా  బ్రహ్మచర్యం  చరన్త్యథో ఖల్వాహుర్వేదసమ్మితోఽయమితిహాసః ॥
ధర్మం చరతి నాధర్మం సత్యం వదతి నానృతమ్ ।
దీర్ఘం  పశ్యతి మా హ్రస్వం  పరం పశ్యతి మాఽపరమ్ ॥
ఋచో హయో వేద స వేద దేవాన్ యజూంషియో వేద స వేద యజ్ఞమ్  ।
సామానియో వేద స వేద సర్వం యోమానసం వేద స వేద బ్రహ్మ  ॥
యః క్రౌద్ధవ్యేన   క్రుద్ధస్తిష్ఠతి     సౌఽతివాచం చ దీక్షయతి ।
యోఽతివాచం నయతి స వై సర్వం ద్విజః ఖలు మానసం వేదేతి నః శ్రుతమ్  ॥
తపోఽవధిః పరమా బ్రాహ్మణస్య  శ్రద్ధా  మాతా పితరంసత్యమాహుః ।
యోగ ఆత్మా చరణమస్య బన్ధుర్దమః   ప్రతిష్ఠా  విదుషో న భూమిమ్ ॥
దుఃఖం జన్మ జరా దుఃఖం దుఃఖం మృత్యుః పునః పునః ।
సంసారమణ్డలం  దుఃఖం పచ్యన్తే యత్ర జన్తవః  ॥
యోబ్రాహ్మణః  పాపకృత్ మన్త్రకృచ్చ  స జీవతి ।
బ్రహ్మణ్యో  బ్రహ్మకృచ్ఛశ్వత్  బ్రహ్మలోకే  మహీయతే ॥
తృణాని హీచ్ఛన్తి కుశత్వమేవ వృక్షాయూపత్వం పశవశ్చ గోత్వమ్ ।
సర్వాః ప్రజా  బ్రాహ్మణత్వం  నరేన్ద్ర  న బ్రాహ్మణత్వాత్  పరమస్తి కిఞ్చిత్ ॥
శతాహావశతశరః శతశక్రఋజీషిణామ్  ।
శతం బ్రహ్మ  తపస్వినాం కూపోఽరణ్యస్య తిష్ఠతి  ॥
ఋతేనాపిహితా గుహా శ్రుతేనాపిహితా  గుహా ।
స్మృతేనాపిహితా గుహా శమేనాపిహితా గుహా ॥
దమేనాపిహితా గుహా సత్యేనాపిహితా గుహా ।
ఆత్మనాపిహితా గుహా బ్రహ్మణాపిహితా  గుహా ॥
బ్రహ్మన్నిధిం  మనసా వేదయన్తః పశ్యన్తో గుహ్యమపరం పరం చ ।
అనధ్వగా అధ్వసు పారయిష్ణవః  బ్రాహ్మణాస్తు  సదృశాః సూర్యేణ ॥
యః చ్ఛ్రాద్ధాని  కురుతేఽసఙ్గతాని  న దేవయానేన పథా సయాతి ।
పరిముక్తం పిప్పలం బన్ధనాదివ  స్వర్గాల్లోకాచ్చ్యవతేఽశ్రాద్ధమిత్రః      ॥

యోయజ్ఞస్య  ప్రసాధనః  తన్తుర్దేవేష్వాహుతః  । తమాహుతమశీమహి ।
నావేదవిన్మనుతేదం బృహన్తమ్ । సర్వానుభుమాత్మానꣳసమ్పరాయే । ఏష
నిత్యో మహిమా బ్రాహ్మణస్య  । న కర్మణా వర్ధతే  నో కనీయాన్ । తస్యైవాత్మా
పరవిత్తం విదిత్వా । న కర్మణా లిప్యతే పాపకేన ॥
అగ్నిహోత్రం  బలీవృద్ధాః  కాలే చాతిథిరాగతః ।
బాలాశ్చ కులవృద్ధాశ్చ  నిర్దహన్త్యవమానితాః  ॥
సమ్భోజనీ నామ పిశాచభిక్షా నైషా  పితౄన్ గచ్ఛతి నోత దేవాన్ ।
ఇహైవ  సా చరతి క్షీణపుణ్యా శాలాన్తరే గౌరివ నష్టవత్సా  ॥
శూద్రాయాం  సృజతే రేతః శ్రాద్ధం   భుక్త్వాఽథయో ద్విజః ।
స శూద్రయోనిసఞ్ఛిన్నం  రేతసా సిఞ్చతే పితృన్ ॥
యః కామమోహితః శూద్ర్యాం  పుత్రముత్పాద్యతే  ద్విజః ।
యావదుత్పాద్యతే భూమౌ తావత్తిష్ఠేత్  సుదారుణే ॥
అశ్రోత్రియం   బ్రాహ్మణం  భోజయానస్య షోడశ శ్రాద్ధాని   పితరో న భుఞ్జతే  ।
తతో నిరాశాః పితరో భవన్తి సేన్ద్రాః  స్మ దేవాః ప్రహరన్తి  వజ్రమ్  ॥
యావతః ఖలు పిణ్డాన్  స ప్రాశ్నన్తి  హవిషో నృచః ।
తావతః శూలాన్ గ్రసతి  ప్రాప్య  వైవస్వతం  యమమ్ ॥
ఛిన్దన్తి   దాతృహస్తం చ జిహ్వాగ్రమితరస్య  చ ।
మన్త్రపూతం  తు యచ్ఛ్రాద్ధమమన్త్రాయ   ప్రయచ్ఛతి  ॥
నియుక్తస్తు యతిః శ్రాద్ధం   దేవే వా మాంసముత్సృజేత్ ।
యావన్తి పశురోమాణి తావన్నరకమృచ్ఛతి ॥
యథేరిణే బీజముప్తం నరేన్ద్ర  నాస్య వప్తా లభతే బీజభాగమ్ ।
ఏవం శ్రాద్ధమప్రతిష్ఠితం     వినశ్యతి ॥
శ్రాద్ధం   దత్త్వా చ భుక్త్వా చ సఙ్గమం  న సమాచరేత్ ।
పితరస్తస్య తన్మాసం భవన్తే రేతభోజనాః ॥
శ్రాద్ధం   దత్త్వా చ భుక్త్వా చ సపఙ్క్తిః  సహభోజనమ్ ।
షణ్మాసాన్ పితరోఽశ్నన్తి కర్తురుచ్ఛిష్టభోజనమ్  ॥

॥ ఇతిహాసోపనిషత్ ॥

శ్రాద్ధం   భుక్త్వా పునః శ్రాద్ధం   భుఞ్జీయాల్లోభమోహితః   ।
నష్టం  భవతి తచ్ఛ్రాద్ధం  రౌరవం నరకం వ్రజేత్  ॥
శ్రాద్ధం   దత్త్వా చ భుక్త్వా చ భారముద్వహతే ద్విజః ।
పితరస్తస్య తన్మాసం భవన్తే భారపీడితాః ॥
శ్రాద్ధం   దత్త్వా చ భుక్త్వా చ అధ్వానం యోఽధిగచ్ఛతి ।
పితరస్తస్య తన్మాసం భవన్తే పాంసుభోజనాః ॥
అనగ్నికస్య వేదోఽగ్నిర్వేదహీనోఽప్యనగ్నికః ।
సాగ్నికోఽప్యనధీతః స్యాత్ స ఏషోఽనగ్నికః స్మృతః ॥
స్త్రీశూద్రబాలిశాదిమ్య   ఉచ్ఛిష్టం  న ప్రదాపయేత్  ।
యది దద్యాత్ ప్రమాదేన  న తద్గచ్ఛతి  తాన్ పితౄన్ ॥
ఆహితాగ్నిః సదా పాత్రం  సదా పాత్రం  తు వేదవిత్ ।
పాత్రాణాముత్తమం  పాత్రం  శూద్రాన్నం  యస్య నోదరే ॥
పునర్భోజనమధ్వానం భారాధ్యయనసఙ్గమమ్  ।
దానం ప్రతిగ్రహం   హోమం శ్రాద్ధభుక్చాష్ట   వర్జయేత్  ॥
దన్తధావనతామ్బూలం నఖకేశనికృన్తనమ్ ।
కర్తా చైవ  తు పూర్వేద్యుర్భోక్తా చైవ  పరేఽహని ॥
దన్తధావనతామ్బూలం క్షౌరాభ్యఙ్గనభోజనమ్  ।
రత్యౌషధపరాన్నం చ శ్రాద్ధకర్తా   వివర్జయేత్  ॥
శ్రాద్ధకర్తా   పరశ్రాద్ధం   యస్తు భుఞ్జీత  లోలుపః ।
నష్టం  భవతి తచ్ఛ్రాద్ధం  రౌరవం నరకం వ్రజేత్  ॥
నిమన్త్రితేఽధ్వానగతే  పునర్భుక్త్వా తు వాయసమ్ ।
కరోతి కర్మ యత్ గృధ్రః  గ్రామసూకరసఙ్గమాత్   ॥
ప్రతిగ్రహేషు   దారిద్ర్యం  దానం నిష్ఫలమేవ చ ।
హోమే తు కుష్ఠరోగీ  స్యాత్ స్వాధ్యాయైర్మృత్యుమాప్నుయాత్  ॥
యస్యానృచస్తు భుఙ్క్తే తస్య విద్ధి బ్రహ్మైవ   విత్తం పురుషస్య కేవలమ్ ।
ధర్మః స్వధాయాం చరతే దదాతి చ సత్యం రసః స్వాదుతమో రసానామ్ ।
సత్యం శ్రైష్ఠ్యం   వ్యాహృతీనాం తథైవ  ప్రజ్ఞానం   సప్తమం జీవనానామ్ ॥

బ్రాహ్మణాతిక్రమో   నాస్తిమూర్ఖో మన్త్రం  వివర్జయేత్  ।
జ్వలన్తమగ్నిముత్సృజ్య న హి భస్మనిహూయతే ॥
యః శతం చ సహస్రాణాం  సహస్రం  శ్రాద్ధ  ఆచరేత్ ।
ఏకస్మాన్మన్త్రవిత్  పూతః సర్వమర్హతి  బ్రాహ్మణః  ॥
బ్రాహ్మణానాం  సహస్రేషు  భుక్త్వా తు నవ సప్త చ ।
భవన్తి జ్ఞాయికే  భూత్వా ధ్యాయికే చ న సంశయేత్ ॥
కుక్షౌ తిష్ఠతి  యస్యాన్నం వేదాభ్యాసేన జీర్యతే ।
కులం తారయతే తేషాం దశపూర్వా దశాపరామ్ ॥
బ్రాహ్మణో  ద్విపదాం వరః । చతుష్పదాం గౌరుత్తమా ।లోహానాం కాఞ్చనం
వరమ్ । తిలేషు తైలం  దధినీవ సర్పిః ।యదాపస్స్రోతస్సరణ్యోరివాగ్నిః ।
ఏవమాత్మాత్మని జాయతే ॥
సత్యేనైనం  మనసా సాధు పశ్యతి సత్యేనైనం  మనసా వాచం నయతి ॥
ప్రాఙ్ముఖాశ్చ  సురా హవ్యం పితరశ్చాప్యుదఙ్ముఖాః ।
ప్రతిగృహ్ణన్తి    సమ్బాధమగ్నినా బ్రాహ్మణేన  చ ॥
వేదాధ్యాయీతియో విప్రః  సతతం బ్రాహ్మణః  స్థితః  ।
సాచారః సాగ్నిహోత్రీ చ సోఽగ్నిర్వై  కవ్యవాహనః ॥
వికిరం ప్రకిరం  దద్యాద్వికిరం హ వై ప్రకిరం  భుఞ్జీత  ।
తృప్తిరూపాణి దర్శయన్ ॥
పరిశ్రితే  త్వేవ దద్యాదద్ధ్లీకా  హి పితరః స్మృతాః ।
క్రవ్యాదాః  పితరస్సర్వే తిలజ్యోతిర్ఘృతప్రియాః   ॥
దేశకాలపాత్రమన్త్రాష్టశౌచేప్సాః    కృష్ణపక్షక్షయోత్సవాః  ॥
ఉచ్ఛిష్టం  శివనిర్మాల్యం వమనం మృతకర్పటమ్ ।
శ్రాద్ధే  సప్త  పవిత్రాణి  దౌహిత్రః  కుతపస్తిలాః ॥
త్రీణి  శ్రాద్ధే  పవిత్రాణి  దౌహిత్రః  కుతపస్తిలాః ।
త్రీణి  చాత్ర ప్రశంసన్తి  శౌచమక్రోధమత్సరాః  ॥
దివసస్యాష్టమే  భాగే యదా మన్దాయతే  రవిః ।

॥ ఇతిహాసోపనిషత్ ॥

స కాలః కుతపో నామ పితౄణాం దత్తమక్షయమ్ ॥
ఆరభ్య కుతపే శ్రాద్ధం   కుర్యాదారోహణం బుధః ।
విధిజ్ఞా విధిమాస్థాయ  రోహిణీం నైవ  లఙ్ఘయేత్  ॥
రౌహిణీం లఙ్ఘయేద్యస్తు  జ్ఞానాదజ్ఞానతోఽపి   వా ।
ఆసురం తద్భవేచ్ఛ్రాద్ధం  పితౄణాం నోపతిష్ఠతే  ॥
యాతుధానాశ్చ రక్షాంసి పిశాచా అసురాస్తథా ।
ఏతే హరన్తి వై శ్రాద్ధం   దైవం  యత్ర నివర్తయేత్ ॥
రాక్షసం భవతి శ్రాద్ధం   దైవం  యత్ర నివర్తయేత్ ।
తత్ర రక్షాంసి పైశాచా  న చ విద్వేష్టి యో జనః ॥
పురో దేవాః ప్రపద్యన్తే   పశ్చాద్దైవం  విసర్జయేత్  ।
పక్షైస్తు కుక్కుటో హన్తి నికర్షేణ  తు సూకర ।
ఆగతం గతయా శ్వానం చక్షుషా వృషళీపతిః ॥
యస్య దేశం న జానాతి నామగోత్రే త్రిపూరుషమ్  ।
కన్యాదానం పితృశ్రాద్ధం   నమస్కారం చ వర్జయేత్  ॥
యస్య వేదశ్చ వేదీ చ విచ్ఛిద్యేతే త్రిపూరుషమ్  ।
స వై దుర్బ్రాహ్మణో నామ సర్వకర్మబహిష్కృతః ॥
అష్టవర్షా  భవేత్ కన్యా నవవర్షా తు రోహిణీ ।
దశవర్షా భవేత్ గౌరీ హ్యత ఊర్ధ్వం  రజస్వలా ॥
పితృగేహేషుయా కన్యా రజః పశ్యత్యసంస్కృతా ।
సా కన్యా వృషళీ నామ తత్పతిర్వృషళీపతిః ॥
వృషళీపతిభుక్తాని శ్రాద్ధాని   చ హవీంషి చ ।
పితరో న ప్రతిగృహ్ణన్తి    దాతా స్వర్గం  న గచ్ఛతి ॥
మహిషీత్యుచ్యతే భార్యా భగేనోపార్జితం  ధనమ్ ।
తద్ద్రవ్యముపజీవన్  యః స వై మాహిషికః స్మృతః ॥
సమర్ఘం  ధనముద్ధృత్య  మహార్ఘం  యః ప్రయచ్ఛతి  ।
స వై వార్ధుషికో  నామ బ్రహ్మవాదిషు  గర్హితః  ॥

అగ్రే మాహిషికం దృష్ట్వా  మధ్యే తు వృషళీపతిమ్ ।
అన్తే వార్ధుషికం  దృష్ట్వా  నిరాశాః పితరో గతాః
శ్విత్రీ కుష్ఠీ తథా చైవ  కునఖీ శ్యావదన్తకః ।
రోగీ హీనాతిరితాఙ్గః  కాణః పఙ్గుః  పునర్భవః ॥
అవకీర్ణీ కుణ్డగోళావాయుధీ  పరదారగః ।
భృతకాధ్యాపకః క్లీబః  కన్యాదూష్యభిశస్తకః ॥
మిత్రధ్రుక్   పిశునశ్చైవ  విక్రయీ  వేదనిన్దకః  ।
మాతాపితృగురుత్యాగీ కుణ్డాశీ  వృషళాత్మజః ॥
పరపూర్వాపరస్తేన శూద్రజః  శ్రాద్ధకర్మణి   ।
రజస్స్త్రీసఙ్గమీ   చైవ  పరోపద్రవకారిణః  ॥
దేవబ్రాహ్మణఘాతీ  చ తేషాం ద్రవ్యాపహారిణః  ।
ఏతే గుణా న వక్తవ్యాః శ్రాద్ధకర్మబహిష్కృతాః   ॥
భ్రాతన్వా  భోజయేచ్ఛ్రాద్ధం  పుత్రం  వాఽపి గుణాన్వితమ్ ।
ఆత్మా చ వాఽపి భుఞ్జీత  న విప్రం  వేదవర్జితమ్  ॥
తేభ్యః శ్రాద్ధం   తు దత్తం చేత్తచ్ఛ్రాద్ధం  నిష్ఫలం భవేత్ ।
నిరాశాః పితరస్తస్య యాన్తి దేవాః సహర్షిభిః  ॥
మదమోహేన యః శూద్ర్యాం  పుత్రముత్పాద్యతే  ద్విజః ।
యావత్తిష్ఠేత్  స వై భూమౌ తావత్తిష్ఠేత్  సుదారుణే ॥
క్షీరం వా దధి వా తైలం  తక్రమాజ్యం  మధూని చ ।
ఏతేషాం విక్రయీ  విప్రో రౌరవం నరకం వ్రజేత్  ॥
యావదుష్ణం  భవత్యన్నం తావద్భుఞ్జీత  వాగ్యతః ।
పితరస్తావదశ్నన్తియావన్నోక్తా హవిర్గుణాః  ॥
హవిర్గుణా  న వక్తవ్యాః పితరోయావదర్పితాః ।
తృప్తైస్తు  పితృపిభిః పశ్చాద్వక్తవ్యం శోభనం హవిః ॥
య ఇమాం దేవీమిహ వేద సర్వం
సర్వేషు భూతేషు ప్రతిష్ఠితానామ్   ।
సతీ నైనం  పశ్యన్తి  హృదయం న శోకాః

॥ ఇతిహాసోపనిషత్ ॥

న పుత్రదారాః  పశుచోదమాహితమ్ ॥
అపాం రసౌ మధునస్సర్పిషశ్చ క్షీరస్య చాన్నస్య చ సంస్థితస్య  ।
ఏతే రసానాం సరసేన శ్రాద్ధం   ప్రాప్నువన్తి  వాగ్యతానాం సంయుతానామ్ ॥
ఉదేహి సూర్యం వరం వృణీష్వేతి రాజోవాచ పఞ్చేమాని రత్నాని
గౌర్మేఽజస్రం  దుహ్యతి ।హవిర్మేఽజస్రం  విలృహతి । త్విషిర్మేఽజస్రం
పినష్టి । రథో మే సర్వాన్ సముద్రాన్  సంయాతి । ఆదిత్యవర్ణే ఇమే
మణికుణ్డలే  ఇతి । అథో హ్యేవమేవైషామేకం  వృణీష్వేతి ।బ్రాహ్మణ
ఉవాచ ।యావత్సమ్పృచ్ఛసీతి భార్యాం సమపృచ్ఛత్ ।హవిర్గృహాణేతి
భార్యోవాచ ।పుత్రం  సమపృచ్ఛత్ । రథం గృహాణేతి పుత్ర ఉవాచ ।
కన్యాం సమపృచ్ఛత్ ।మణికుణ్డలే  ఇతి కన్యోవాచ ।దాసీం సమపృచ్ఛత్ ।
దృషదం గృహాణేతి దాస్యువాచ । అనుపేత్యోవాచ హవిర్భార్యా రథం
పుత్రః  కన్యా మణికుణ్డలే  ద్రాసీ  దృషదమిచ్ఛతి
గామహం శిబిసప్తమే ఇతి । సర్వాణ్యేవమేవైనం  దదామీతి హోవాచ
వృగదర్విస్తదిదమితిహాసో బ్రహ్మాదిత్యః  పురోగాయ ।పురోగః కాశ్యపాయ ।
కాశ్యపో భరద్వాజాయ । భరద్వాజః బహుభిః అనేకమహారాజాయ ।
తతః ప్రచ్య .... ... ధనపతేర్ద్విజః  బ్రాహ్మణకులే
జాతస్మ...... భవతి ॥
సప్తజన్మకృతాత్పాపాన్ముచ్యతే యస్తు పర్వభిః ।
కన్యాగతే యదా సూర్యే తిష్ఠన్తి   పితరో గృహే ॥
దినే దినే గయాతుల్యం భరణ్యాం గయపఞ్చకే ।
దశతుల్యం వ్యతీపాతే పక్షమధ్యే తు వింశతిః ॥
ద్వాదశ్యాం శతమిత్యాహురమావాస్యాం సహస్రకమ్  ।
ఆశ్వయుక్ఛుక్లపక్షస్య  ద్వితీయామయుతం ఫలమ్ ॥
అన్నేన వాఽథవా యేన శాకమూలఫలేన వా ।
తస్మాత్ సర్వప్రయత్నేన  కుర్యాచ్ఛ్రాద్ధం  మహాలయమ్ ॥
శూన్యా ప్రేతపురీ  తత్ర యావద్వృశ్చికదర్శనాత్ ।
వృశ్చికా దర్శనం యాన్తి నిరాశాః పితరో గతాః ॥
తతః స్వభవనం యాన్తి శాపం దత్వా సుదారుణమ్ ।

అహోవన్నవాచ్యమితి కేచిత్ పితరో వదన్తి ॥
అపుత్రాశ్చైవాపశవో   లోకే సన్తి చ నిన్దితాః  ।
రౌరవే నరకే ఘోరేయావదాభూతసమ్ప్లవాత్  ॥
ఏష్టవ్యా  బహవః పుత్రా యద్యేకోఽపి గయాం వ్రజేత్  ।
యజేత వాఽశ్వమేధం వా లీలం వా వృషముత్సృజేత్ ॥
శ్వేతః ఖురవిషాణాభ్యాం ముఖే పుచ్ఛే చ పాణ్డురమ్  ।
రోహితో యస్తు వర్ణేన  స లీలో వృష ఉచ్యతే ॥
గౌరీం వా వరయేత్ కన్యా చరేద్వా శ్రవణే ... న్తి జపతి ॥
అథ సంహితాయాం ఫలమవాప్నోతీత్యాహ భగవాన్ బ్రహ్మా  । అష్టౌ బ్రాహ్మణాన్
సమ్యక్ గ్రాహయేన్మేధావీ  భవేత్ । వర్షశతం  చ జీవేత్ । షడఙ్గం  చ
వేదమవాప్నుయాత్ ॥
వృద్ధో వసూని పురోవాచ పుత్రేభ్యః  పరమం నిధిమ్ ।
ఏతద్వో ధనమార్యాణాం మన్త్రాశ్చైవ   వ్రతాని  చ ॥
నమో నమశ్చ మన్త్రాశ్చ  వ్రతాని  చ నమో నమః ।
ఏతత్ సకలం బ్రహ్మప్రణవస్తుతిః   కాణ్వశాఖే పారయేతి ॥
ఇతి ఇతిహాసోపనిషత్ సమ్పూర్ణా ।
శ్రాద్ధకాలే   విశ్షేణ  పితౄణాం దత్తమక్షయమ్ ।
మనోజవ ఆయమానోఆయా .... తరత్పరమ్ ॥
దివం సుపర్ణం  గత్వాయా సోమం వ ....మహత్ ।
సుపర్ణోఽసి  గరుత్మాన్ దివం గచ్ఛ సువః పత ॥
యస్తిలజ్యోతిస్త్రింశత్  వృషాదర్విసువః పత ॥
Proofread by Sunder Hattangadi sunderh at hotmail.com

॥ ఇతిహాసోపనిషత్ ॥

on October 18, 2017

Please send corrections to sanskrit@cheerful.com

